
Ed. 92. Frumvarp til laga [83. mál]
um nýsmíði fiskiskipa innanlands.

Flm.: Bjarni Guðbjörnsson, Ólafur Jóhannesson.

1. gr.
Rikisstjórnin hafi forgöngu um að láta smíða innanlands fiskiskip með það

fyrir augum, að þau verði seld einstaklingum, félögum eða opinberum aðilum í
hendur til útgerðar.

2. gr.
Áætlun verði gerð um smíði fiskiskipa, samtals allt að 12 þúsund rúmlesttr, og

verði smiðinni dreift á árin 1970-1973.



3. gr.
Fiskveiðasjóður Íslands láti fara fram athugun á gerð og útbúnaði skipanna

með tilliti til hagnýtingar nýjustu tækni. Sérstaklega verði athugað um útbúnað til
móttöku og geymslu aflans um borð í skipunum. Gerð og útbúnaður skipanna verði
háð samþykki Fiskveiðasjóðs íslands.

4. gr.
Til framkvæmda samkvæmt lögum þessum er ríkisstjórninni heimilt að taka

lán, sem, svo verði endurlánað Fiskveiðasjóði Íslands. Fiskveiðasjóður annist lána-
starfsemi samkv. lögum þessum, og skal upphæð lána til kaupenda skipanna nema
85% af kostnaðarverði.

5. gr.
Sett verði reglugerð um nánari framkvæmd laga þessara.

6. gr.
Lög þessi öðlast þegar gildi.

Greinargerð.
Á undanförnum tveimur þingum, hafa flutningsmenn þessa frumvarps staðið

að flutningi frumvarpa um nýsmíði fiskiskipa, en þau frumvörp hafa ekki náð
fram að ganga. Nýmæli þeirra frumvarpa fólu st fyrst og fremst í því, að ríkisstjórn-
inni var ætlað að hafa forgöngu um skipasmíðar hjá innlendum skipasmíðastöðv-
um og skapa þar með aukin verkefni fyrir þær skipasmíðastöðvar, sem smíðað geta
stálfiskiskip.

A undanförnum árum hefur átt sér stað nokkur uppbygging nýrra skipasmíða-
stöðva og dráttarbrauta. Jafnframt hafa eldri stöðvar verið stækkaðar og endur-
bættar, svo að þar er víða hægt að smíða stálskip.

Það er skoðun flm. þessa frumvarps, að svo bezt verði fjárfesting undanfarinna
ára í skipasmíðastöðvum og dráttarbrautum að gagni, að stöðvunum verði séð fyrir
verkefnum og að lánskjör í þessu sambandi verði með aðgengilegum kjörum. Til
þess að unnt sé að efla skipasmíðar og hafa fyrir hendi hentug skip á hverjum
tíma, er þörf sérstakra ráðstafana. Forgöngu um þær ráðstafanir teljum við, að ríkið
þurfi að hafa, eins og nú háttar til.

Nú mun ekkert fiskiskip vera í smíðum erlendis fyrir Íslendinga, en innan-
lands munu vera nokkur minni skip í smíðum. Árleg endurnýjunarþörf íslenzka
fiskiskipastólsins, svo að haldið sé í horfinu, mun vera um 3000 rúmlestir. Það er því
augljóst, að þótt nokkur minni skip séu nú í smíðum, nægir það ekki til viðhalds,
hvað þá til aukningar.

Meginhluti þeirri fiskiskipa, sem bætzt hafa í skipastól landsins á síðustu árum,
hefur verið byggður erlendis, enda þótt unnt hefði verið að smíða sambærileg skip
innanlands. Hinar innlendu stöðvar hafa því oft verið verkefnalitlar og fyrst og
fremst unnið að viðgerðum og endurbótum eldri skipa.

Með vaxandi þekkingu iðnaðarmanna og auknum tæknibúnaði eiga íslendingar
að geta verið fullfærir um að smíða þau fiskiskip, sem þeir þarfnast. Það er því
augljóst, að ef öll fiskiskip Íslendinga væru smíðuð innanlands, væri hér um að
ræða stóriðju, sem veitti fjölda manns vinnu, yrði traustur hlekkur í eflingu ís-
lenzkra atvinnugreina, og kæmi í veg fyrir samdrátt og atvinnuleysi viðs vegar um
landið.

Með frumvarpi þessu er lögð áherzla á, að gert verði stærra átak í þessum
málum heldur en gert hefur verið hingað til. Fullkomlega verður umrædd nýsmíði
fiskiskipa ekki tryggð, nema ríkið sjálft hafi forgöngu um fjárútvegun og fyrir-
greiðslu. Nú er talið, að Fiskveiðasjóð skorti fé til að standa við þær skuldbind-
ingar, sem sjóðurinn hefur þegar tekízt á hendur. Þess vegna er í þessu frumvarpi



gert ráð fyrir sérstakri fjáröflun með lántöku, svo að framkvæmdir geti hafizt með
eðlilegum hætti.

Nýlega hefur opinberlega verið tilkynnt um þá breytingu í sambandi við inn-
lenda smíði, að Fiskveiðasjóður muni lána skipasmíðastöðvum út á skip í bygg-
ingu, þótt sala skipsins sé ekki tryggð fyrir fram. Þetta er nýmæli og spor i rétta
átt. Flutningsmenn þessa frumvarps telja, að þótt hér hafi verið stigið spor í rétta
átt, séu þó svo miklir annmarkar á þessu fyrirkomulagi, eins og reglurnar um
lánveitingar þessar bera með sér, að ólíklegt sé, að þetta reynist fullnægjandi. 1
fyrsta lagi eru reglurnar þannig, að Fiskveiðasjóður mun lána tvö lán, bæði með
fyrsta veðrétti í nýsmíðinni. Annað lánið verður til 15 ára, háð gengisákvæði, en
hitt lánið erlent lán tekið til greiðslu á efni, vél og tækjum, sem keypt hafa verið
með lánskjörum erlendis frá. Þá verður 10% viðbótarlán eftir sömu viðmiðun og
heildarlán Fiskveiðasjóðs ekki afgreitt eða útborgað fyrr en að loknum útborgunum
Fiskveiðasjóðslánsins alls, enda sé þá framlag skipasmíðastöðvarinnar, þ. e. 15%
af verði nýsmíðinnar, komið í skipið. Þessar reglur munu valda því, að stöðvarnar
verða tregar til nýbygginga. Þrátt fyrir það, sem áunnizt hefur í því efni, að
innlendar skipasmíðastöðvar annist að verulegu leyti smíði okkar eigin fiskiskipa, þá
er full þörf á enn frekari aðgerðum til stuðnings þessari atvinnugrein, sem er mjög
löguð til að bæta úr atvinnuleysi og tryggja atvinnu til frambúðar. Þess vegna er
frumvarp þetta borið fram.


